Diina Diinomsan Biyya Bilisoomsan 

   Yoo Diina Diinomsan Biyya Bilisoomsan!!
              Kun Dubbii Qeerroo Oromooti!!
Akkaataa naamusa hawaasummaa ummata Oromootti, kan gorsaafi  dinniina hawaasaa tuffatee, adaafi duudhaa biyyaatti buluu dide,  yakka yakkeef  fala falatee, hooda guuttatee of qulleessuu dide Cirattee jedhama. 
Ciratteen fafaa nijibbu. Ciratteen  hoodaa nihooddatu. Waliin burqaa tokko hindhugan. Waliin dhiyaana tokkotti hindhiyaatan. Waliin gumii hintaa’an. Waliin seera hintumatan. Ciratteen laguudhaa nilagatan. Du’a isaanii nilagatan. Cidha isaanii nilagatan. Irraa hinbitan. Ittihingurguran. Waliin hinyaatan. Irraa hinfuudhan. Ittihineerumsiisan. Gaddaa - gammachuu waliin hinirmaatan. Biyya Waloo waliin hinqabaatan.
Kanaaf cirattee akkanaan yuuyyessu ykn. diinomsu. Inni yuuyya’e bubbultii keessa qalbii jijjiirratee amala fooyyeffatee Aadaafi Safuu uummaataatti deebi’ee hoodatee akka of qulleessu carraa kennuuf. Isa kana hundaa didee fafooma filate nidiinomsu. Diinimmoo diinaa biyyarraa godaansisu. Ittiduulanii waraanaan buqqisu. Duudhaa qabnutu kana.  Aadaa keenyatu akkana.  
Aadaa daganneetu, Safuu ganneetu kan qaanii taane. Har’a ciratteetu qe’ee nu dhuunfate. Diinatu biyya nurraa fudhate. Kanatu nu quuqa. Laalessee nu dhukkubsa. Qaanii akka kanaa, madaa hanga kanaa baannee hincallifne. Obsinee hinteenye. Nuffinees hindhiifne. Xiiqiifii booreedhaan ittibaane. Dhiigaaf lubbuu wareegneetu sabaaf abdii taane. Hirree uummataa sochoofnee, gamtaa sabaa itichinee: diina diinomsina. Biyya bilisoomsina. Kuni Dubbii Qeerroo Oromooti!  
Bara 2000/2001 ‘Moha Soft Drinks Industry’, kaampaanii diinaa yeroo jalqabaaf hirree gamtaa uummata Oromoon yuuyyeffame ture. Dubbichi akkana.  Abbaan kaampaanii kanaa  (Allaamuddiin) diinota Aadaafi seenaa Oromoo quucarsuuf hojjatan waliin ta’uun  duula dhokataa Afaan Oromoo balleessuu akeekkatetti bobba’e. Akkuma kanaan magaalaalee Oromiyaa cufa keessatti, kallattii dhiyaa fi giddugala Oromiyaa ammoo addatti ittifuulleffachuun ‘taappellaa’ beeksisaa Afaan Amaaraa qofaan katabame hojjachiisee warra Oomisha isaa gurguran hundaaf raabse. Duula ji’a tokko hincaalle keessatti qe’een Oromoo harki guddaan beeksisa afaan Amaaraan dhuunfatame. 
Yerichatti sabboontonni shira dhokataa kana dursanii hubatan dafanii wal hubachiisuun duula qoqqobbii ykn yuuyyessuu (boycott Pepsi) jedhu Oromiyaarratti labsan. Barichi akka bara ammaa teekinoloojiin quunnqmtii babal’achuu baatus caasaa hawaasaa jirutti fayyadamuun qoqqobbii diina yuuyyessuu milkiin geggeessan. Oromoon oomishaalee kaampaanii kanaa (Pepsi, Mirinda Orange, 7-Up, Mirinda Tonic, Mirinda Apple (all Pepsi Brands) , (Bure Kool and Tossa bottled water products.) hunda lagate. Hanga Har’aattuu Oromoo harka caalu biratti warri kuni laguudha! Ammallee nilaganna. Diina diinaaf oogu waan ta’eef yuuyyessinee dadhabsiifna. Waraannee biyyaarraa buqqifna. Kuni Dubbii Qeerroo Oromooti!!

Xumura bara 2013 fi jalqaba 2014 Kaampaaniin Biiraa Baddallee, warra aadaafi seenaa Oromoo xureessan waliin michummaa uumuun Aadaa sabaa xureessuufi yakkamtoota seenaa fokkuu faarsuuf karoora baafatee waliigaltee tolfate. Ammas Oromoon lamuu dheekkame. Bakka jiruu wal waamee ‘bycoot Baddallee!’ jechuun sagalee tokkoon duula yuuyyessuu walitti dhaame.  
Oromoon yoo waliigale akkam akka mirga isaa kabajchiisuuf irraa jabaa qabuu fi sodaachisu ormuu sirritti bareera. Kaampaanichi sodaan waliigaltee warra dharaa waliin qabu diiguu labsee Oromoo dhiifama gaafate. Kuni fakkenya bu’aa diddaa gamtaa Oromotiin argame. Har’a Diina hedduutu gidduu keenya jira. Cirattee danuutu gola keessa nu jira. Nu waliin nyaatu; nurraa bitu nutti gurguratu. Gabaabumatti abdii keenya jiraatu. Kanatu qaaniidha. Kanatu salphina. Kanaaf niqoqqobna. Kopxeessinee yuuyyessina. Humna dhoowwinee biyyaa baafna.  Waraannee ofirraa buqqifna. Tarsimoo haaromfannee, gamtaa sabaa jabeeffannee, ciratteef diina of keessaa moggaatti baafnee, hamtuuf hadhaa isaanii sabaaf akeeknee, fakkeenyaa qabatamaan uummata barsiifnee….. Diina Diinomsina! Biyya Bilisoomsina! 
Kuni Dubbii Qeerroo Oromooti!!!!
Gadaan Gadaa Bilisummaa ti!!

 Injifannoon Uummata Oromoof!!

